
Ishvaraproktam Shivarchanopadesham

ઈશ્વરપ્રોક્તં શિવાર્ચનોપદેશમ્

(શિવરહસ્યાન્તર્ગતે ઉગ્રાખ્યે)
નિત્યમવ્યભિચારેણ પૂજયધ્વં તતઃ શિવમ્ ।
પૂજિતઃ શ્રીમહાદેવો મોક્ષં દાસ્યત્યસંશયમ્॥ ૪૯૪॥
શ્રીરુદ્રાય નિવેદ્યાન્નં ભોક્તવ્યં પ્રત્યહં દ્વિજાઃ ।
રુદ્રાભિષિક્તમેવામ્ભઃ પીતવ્યં પ્રત્યહં દ્વિજૈઃ॥ ૪૯૫॥
શ્રીરુદ્રાઘ્રાતમાઘ્રેયં પત્રપુષ્પાદિકં દ્વિજૈઃ ।
પરિધેયં નવં વસ્ત્રં શ્રીરુદ્રાય સમર્પિતમ્  ॥ ૪૯૬॥
સર્વદા શિવનામૈવ જપનીયં દ્વિજૈર્દ્વિજાઃ   ।
સર્વદા શિવપૂજૈવ કર્તવ્યા મુક્તિકાઙ્ક્ષિભિઃ॥ ૪૯૭॥
શિવપૂજૈવ સર્વેષાં મુક્તિદા મઙ્ગલાવહા  ।
શિવાર્ચનં વિહાયાન્યન્નાસ્તિ મોક્ષસ્ય સાધનમ્॥ ૪૯૮॥
શિવાર્ચનવિહીનાનામપિ મુક્તિર્ભવેદ્યદિ ।
તદા વિન્ધ્યોઽપિ જલધિં  તરેદેવ ન સંશયઃ॥ ૪૯૯॥
શિવાર્ચનં વિના મોક્ષો ન ભવિષ્યતિ સર્વથા ।
સત્યમેતત્પુનઃ સત્યમુદ્ધૃત્ય ભુજમુચ્યતે॥ ૫૦૦॥
શિવસ્યૈવ પ્રસાદેન મુક્તાઃ પૂર્વં મુનીશ્વરાઃ ।
સ શિવસ્ય પ્રસાદાત્તુ ન શિવારાધનં વિના॥ ૫૦૧॥
શિવારાધનહીનાનાં શિવો નૈવ પ્રસીદતિ ।
શિવપ્રસાદવિરહે મોક્ષોઽપિ ન ભવિષ્યતિ॥ ૫૦૨॥
યેનૈવાવ્યભિચારેણ કૃતં શઙ્કરપૂજનમ્ ।
તેનૈવ શાઙ્કરઃ પ્રાપ્યઃ પ્રસાદો મુક્તિદાયકઃ॥ ૫૦૩॥
અત્યન્તદુર્લભા મુક્તિઃ સા તુ શઙ્કરપૂજયા ।

અત્યન્તસુલભા જાતા શઙ્કરૈકરતાત્મનામ્॥ ૫૦૪॥
શઙ્કરૈકરતા ધન્યાઃ શઙ્કરૈકાર્ચનપ્રિયાઃ ।
અતસ્તૈઃ પ્રાપ્યતે મોક્ષો દુર્લભોઽપ્યતિલીલયા॥ ૫૦૫॥
યથા ગૃહપતિઃ સ્વીયં ગૃહં ગૃહપતિર્યથા ।
શિવૈકશરણો મર્ત્યઃ શિવં પ્રાપ્નોતિ લીલયા॥ ૫૦૬॥
સ્વાધીનમન્નં ક્ષુધિતો યથા ભુઙ્ક્તે મુદા તથા ।
શિવૈકશરણો મર્ત્યઃ શિવં પ્રાપ્નોતિ લીલયા॥ ૫૦૭॥
યુવા યથા સ્વકાં કાન્તાં પ્રાપ્નોતિ મુદિતસ્તથા ।
શિવૈકશરણો મર્ત્યઃ શિવં પ્રાપ્નોતિ લીલયા॥ ૫૦૮॥
મુક્તિદઃ શિવ એવાતઃ સ શિવઃ શૈવવત્સલઃ ।
શૈવેભ્ય એવ સન્તુષ્ટો મુક્તિમિષ્ટાં પ્રયચ્છતિ॥ ૫૨૧॥
કલ્પાન્તે મુચ્યતે મર્ત્યો બ્રહ્મહાપિ મુનીશ્વરાઃ ।
અશૈવસ્ત્વશિવાચારઃ કલ્પાન્તેઽપિ ન મુચ્યતે॥ ૫૨૨॥
અતો યત્નેન સતત યૂયં મુક્ત્યર્થિનો   દ્વિજાઃ ।
પૂજયધ્વં મહાદેવં સર્વદેવશિખામણિમ્॥ ૫૨૩॥
અતો ભજધ્વમનિશં ભગવન્તમુમાપતિમ્ ।
યૂયં વિના વિલમ્બેન પશુપાશવિમોચકમ્॥ ૫૩૧॥
ભગવાન્ શ્રીમહારુદ્રાદપરો નાસ્તિ સર્વથા ।
સત્યમેતત્પુનઃ સત્યમુદ્ધૃત્ય ભુજમુચ્યતે॥ ૫૩૨॥
યો વૈ રુદ્રઃ સ ભગવાનિત્યથર્વશિરઃ સ્વયમ્ ।
ભગવાન્ રુદ્ર એવેતિ વદત્યેવ મુહુર્મુહુઃ ॥ ૫૩૩॥
તસ્માત્સ એવ ભગવાનિતિ ‘વૈ’ કારતો દ્વિજાઃ ।
નિર્ણયોઽપિ કૃતસ્તેન દુષ્ટસંશયહારકઃ॥ ૫૩૪॥
નમસ્તે અસ્તુ ભગવન્નિત્યેષાપિ શ્રુતિઃ શ્રુતા ।
નિત્યોઽયં ભગવચ્છબ્દઃ શઙ્કરસ્યૈવ વાચકઃ॥ ૫૩૫॥
અત એવ મહારુદ્રાન્નાપરો ભગવાંસ્તુતઃ ।
પૂજયધ્વં મહારુદ્રં ભગવન્તમુમાપતિમ્॥ ૫૩૬॥

નિત્યં શ્રીરુદ્રમારાધ્ય રુદ્રાધ્યાયેન યોઽર્ચયેત્ ।
સ નિર્મુક્તો મહાપાપૈઃ શિવસાયુજ્યતામિયાત્॥ ૫૩૭॥
સર્વાઙ્ગોદ્ધૂલનં  કૃત્વા  કૃત્વા  રુદ્રાક્ષધારણમ્ ।
યઃ શ્રીરુદ્રં જપેન્નિત્યં સ રુદ્રો ભવતિ ધ્રુવમ્॥ ૫૩૮॥
રુદ્રાવર્તનશીલાનાં શ્રીરુદ્રાવિષ્ટચેતસામ્ ।
નિત્ય બિભેતિ કાલોઽપિ સત્યમેવોચ્યતે મયા॥ ૫૩૯॥
રુદ્રાધ્યાયજપે યોગ્યો ભસ્મરુદ્રાક્ષભૂષણઃ ।
તજ્જપે નેતરો યોગ્યો યાગે પુલ્કસવદ્ધ્રુવમ્॥ ૫૪૩॥
રુદ્રાધ્યાયજપે યોગ્યોઃ શૈવ એવ ન ચાપરઃ ।
શૈવ એવ યતો યોગ્યઃ શૈવમન્ત્રાનુવર્તને॥ ૫૪૪॥
શિવમન્ત્રપરિક્રાન્તો રુદ્રાધ્યાયોઽત એવ સઃ ।
જપનીયોઽતિયત્નેન શૈવૈરેવ શિવાર્ચકૈઃ ॥ ૫૪૬॥
શિવૈકશરણો યસ્તુ મનોવાક્કાયકર્મભિઃ ।
સ શૈવ ઇતિ વિજ્ઞેયો વેદવિદ્ભિર્મુનીશ્વરાઃ॥ ૫૫૦॥
ભવન્તોઽપિ મહાદેવં મનોવાક્કાયકર્મભિઃ ।
અનન્યમનસો નિત્યં પૂજયધ્વં (ન્તુ) પ્રયત્નતઃ॥ ૫૫૧॥
ભસ્મનોદ્ધૂલનં કૃત્વા  સભ્યગાપાદમસ્તકમ્ ।
રુદ્રાધ્યાયેન ગૌરીશં તોષયન્તુ પ્રયત્નતઃ॥ ૫૫૨॥
તતો બિલ્વદલૈરીશમર્ચયધ્વં મુનીશ્વરાઃ ।
બિલ્વાર્ચનાદ્રુદ્રજપાત્તોષયધ્વં મહેશ્વરમ્॥ ૫૫૩॥
ક્રિયતે યેન સતતં કેવલં ભસ્મધારણમ્ ।
યેનેશઃ પૂજ્યતે બિલ્વૈઃ સ યાતિ શિવસન્નિધિમ્॥ ૫૫૪॥
યો ભસ્મોદ્ધૂલિતવપુર્યો રુદ્રાક્ષવિભૂષિતઃ ।
સ એવ યોગ્યો વિપ્રેન્દ્રાઃ શ્રીમહાદેવપૂજને॥ ૫૫૫॥
ત્યક્ત્વા શ્રુતિસ્મૃતં શુદ્ધં કેવલં ભસ્મધારણમ્ ।
કુર્વન્વૈદિકકર્માણિ યાત્યેવ નરકં ધ્રુવમ્॥ ૫૫૬॥
ઇદં તુ વૈદિકં કર્મ શ્રીમહાદેવપૂજનમ્ ।
રુદ્રાક્ષધારણં નિત્યં કેવલં ભસ્મધારણમ્॥ ૫૫૭॥

શિવાર્ચનં ચ વિપ્રેન્દ્રા વૈદિકં મોક્ષસાધનમ્ ।
મહાદેવાર્ચનં કાર્યં ન વિના ભસ્મધારણમ્॥ ૫૫૮॥
શૈવવર્મમુપાશ્રિત્ય રુદ્રાધ્યાયપરો દ્વિજાઃ ।
રુદ્રલોકમવાપ્યાન્તે શ્રીરુદ્રમધિગચ્છતિ॥ ૫૫૯॥
અવિચ્છિન્નામ્બુધારાવદ્રુદ્રમાવર્તયેદ્દ્વિજાઃ  ।
શિવલિઙ્ગં  યોઽભિષિઞ્ચેત્સ નિષ્પાપો ભવિષ્યતિ॥ ૫૬૦॥
॥ ઇતિ શિવરહસ્યાન્તર્ગતે ઈશ્વરપ્રોક્તં શિવાર્ચનોપદેશં સમ્પૂર્ણમ્॥
-॥ શ્રીશિવરહસ્યમ્ । ઉગ્રાખ્યઃ સપ્તમાંશઃ । અધ્યાયઃ ૨૩। વાવૃત્તશ્લોકાઃ॥

- .. shrIshivarahasyam . ugrAkhyaH saptamAMshaH . adhyAyaH 23 . vAvRRittashlokAH..

Notes:

Īśvara ઈશ્વર delivers a detailed Upadeśa ઉપદેશ about the merits worship of Rudra-Śiva રુદ્ર-
શિવ.
The Rudrastavaḥ રુદ્રસ્તવઃ “Yo vai Rudraḥ યો વૈ રુદ્રઃ,” can be referred to from two of the links

given below.

